
				Prólogo

				No máis escuro da escura selva de Dragonia ocúltase o único exemplar do DRAGONIS TE-RRIBILIS, un libro misterioso cheo de conxuros e encantamentos que permiten transformar calquera obxecto nun dragón. Do seu contido apenas sabe-mos nada, porque hai algo nel que impide a súa copia. Todos os copistas o consideraban como un libro maldito, e os poucos que intentaron reproducilo non pasaron nin do prólogo.

				A Biblioteca Estatal de Bratislava conserva unha páxina do prólogo de DRAGONIS TERRIBILIS. Nela, un copista, cunha letra cada vez máis ilexi-ble, esborrancha: «...Os obxectos utilizados para a creación dos dragóns terán relación co carácter do dragón creado. Así, dun sombreiro sairá un dragón peludo; dun penico, un dragón pestilente; dun za-pato, un dragón vagabundo…».

				Velaquí a historia da desaparición dese libro te-rrible.

				Unha historia que comeza unha mañá de sol no laboratorio do mago Eudoxio. 

				1. Abracadabra

				Os magos Eudoxio e Teodosio levábanse coma o can e o gato. A súa rivalidade era coñecida por todos, e os seus enfrontamentos contábanse como lendarios en faladoiros de magos e bruxas.

				Con todo, entre pique e pique, tiñan algún período de tregua que lles permitía poñer en práctica vellos costumes, como o de formar parte do coro Magister Magis, intercambiar fórmulas no Foro Xeral de Magos ou, sen ir máis lonxe, acudir xuntos a «Abracadabra». Mestura de congreso e feira de maxia, «Abracadabra» era unha algarabía que se celebraba cada dous anos na cidade canadense de Vancouver.

				O mago Eudoxio tiña o seu laboratorio no interior dunha gran torre viquinga que, segundo o historiador local Máximo Extremo, fora construída polo intrépi-do navegante Olaf Gundrull. Aquel lugar, máis ca un laboratorio, parecía a sentina dun barco viquingo. Un galimatías de libros, apócemas e trastes ateiga-ba as paredes do laboratorio ata case non deixar distancia entre obxecto e obxecto. Nun canto dese 

				galimatías, o mago Teodosio agardaba sentado ven-do como o seu compañeiro Eudoxio corría aloucado de aquí para alá, consultando a listaxe de cousas que debía levar á feira.

				—Desodorizante..., xa está. Calzóns..., xa están. Pastillas para o mareo..., xa están. Postais..., xa están...

				—Eudoxio, que perdemos o avión. Anda, recolle o que precises e imos xa —rosmou Teodosio.

				Eudoxio falou sen levantar a cabeza da listaxe.

				—Tranquiiiiiiilo, Teodosio. O taxista do aeroporto dixo que estaría aquí nun cuarto de hora, e un cuarto de hora é unha eternidade para o pouco que me queda.

				—Xa coñezo a duración das túas eternidades...

				—Queres pelexa?

				—Nooooon, é o último que querería... Anda, aca-ba co teu.

				Eudoxio mirou de esguello a Teodosio e volveu concentrarse na listaxe.

				—Vexamos..., pastillas para a acidez..., están. Isto... tamén. Sobre para Herminia..., tamén. Isto tamén..., tamén, tamén... e... finalmente... crear un dragón.

				Pois xa está todo. Só falta crear un dragón.

				—Que é iso de que vas crear un dragón? —pre-guntou Teodosio con inquietude.

				—Altooooooo..., Teodosio, non te poñas nervio-so e reláxate. Isto arránxoo eu en apenas dous mi-nutos. Non pretenderás que deixe o laboratorio sen vixilancia durante a miña ausencia. Que menos ca un dragonciño para tan enorme responsabilidade!

				—Fai o que queiras, pero bule —bufoulle Teo-dosio.

				Nun canto, xunto a un andel, había unha caixa forte sen rodiñas nin manivelas. Eudoxio achegou-se a ela, bisboulle unha palabra e, cun leve tremor, ZIP!, a caixa forte abriu de par en par. Deseguido, Eudoxio sacou do interior da caixa un libriño de cor verde camuflaxe.

				—Este —declamou Eudoxio— é un libro único, sombrizo, capaz de transformar obxectos cotiáns en dragóns. Un libro brutal que só uns poucos iniciados somos capaces de domear.

				Teodosio mirou fixamente a Eudoxio.

				—Que fas co DRAGONIS TERRIBILIS? Se mal non recordo, confioucho o Consello Xeral de Magos para que o fixeses desaparecer.

				—Que me contas, Teodosio? Quen máis e quen 

				menos temos algún ca outro libriño que non debe-riamos ter...

				—Non hai un libro máis perigoso ca o DRAGO-NIS TERRIBILIS. Imaxina que cae nas mans dun tolo e crea un exército de dragóns, a partir duns canóns, duns morteiros, ou de calquera dispositivo para matar. Sería terrible!

				—Iso é imposible, Teodosio. O libro está seguro comigo. Gárdoo nunha caixa máxica que herdei do meu tío, o gran Fanter.

				—Por certo, un dos magos máis torpes que coñe-cín na miña vida, e mira que coñecín magos torpes —puntualizou Teodosio.

				—Niso estamos de acordo, o gran Fanter era tor-pe de moito nabo. Mais foi moi xeneroso comigo e, entre as cousas que me deixou en herdanza, estaba esta caixa máxica, que abre ou pecha ao lle bisbar unha palabra que só coñecemos o meu tío, que en paz descanse, e mais eu.

				—E non hai ningunha outra forma de abrila? —preguntou Teodosio.

				—Ningunha. Nin con ganzúas, nin con pancas, nin a dentadas. Por moito que o intentase, ningún ladrón podería abrila se non sabe a palabra máxi-

				ca. O libro está totalmente seguro. Non existe un lugar máis apartado ca o interior desta caixa forte. E precisamente, querido Teodosio, para evitar que a rouben xunto co resto das miñas pertenzas, teño que crear un dragón, a poder ser... terrible.

				Eudoxio abriu o libro, máis ou menos, polo medio.

				—Vexamos..., Hummmm…, este dragón... non! Este... tampouco! Este é frouxiño..., non, non... —Eudoxio continuaba pasando as follas do libro—.Hummmm?... Este!, este é perfecto: Bambalum. Unha criatura arrepiante, ideal para o que necesito. «As súas sete cabezas son aterradoras: unha hipnotiza coa súa mirada, outra enxordece co seu berro atro-nador, a terceira ten cornos, a cuarta come e come sen parar, a quinta ten un bico de aceiro, a sexta bota polas súas fauces ríos de lume, e a sétima, que se coñece como Patroclo, posúe a cordura necesaria para poñer orde nas demais cabezas». E agora... necesito un zapato para crear esta besta.

				Eudoxio localizou nun canto do laboratorio un za-pato vello cheo de po. Limpouno cos faldróns da súa túnica e, con certo cerimonial, depositouno sobre unha mesa. Logo, cunha tesoira de prata, cortou os seus cordóns ata que saíron sete tiras polas botoeiras.

				—Sete cordóns, sete cabezas. Vexamos que di o libro —dixo Eudoxio con voz afrautada, fenómeno que lle sucedía de cando en vez, dende que a bruxa Merenda o transformou en sabanduxa—. Vexamos... «Para transformar un zapato nun dragón de sete cabezas, hai que seguir estas indicacións..., dous puntos... Cortar os cordóns cunha tesoira de prata». Ben..., iso xa está. «Deseguido, o mago debe levan-tar a perna esquerda, dobrar a dereita e, estirando a man, recitar o conxuro... ».

				Xusto no instante en que Eudoxio ía recitar o conxuro, soou a bucina dun taxi. 

				MOC... MOC...

				—Xa vai, xa vai...! —berrou inquedo Eudoxio—. Anda, Teodosio, sae e dille ao taxista que xa imos.

				—Un segundiño e xa imos! —berrou Teodosio abrindo un pouco a porta do laboratorio.

				Eudoxio volveu poñerse en posición e concen-trouse no ritual.

